
Na osnovu člana 5. Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07), a u vezi sa članom 181. Zakona o osnovama bezbjednosti saobraćaja na putevima u Bosni i Hercegovini („Službeni glasnik BiH“, broj 6/06), ministar obrazovanja i nauke Kantona Sarajevo, donosi

P R A V I L N I K
O USLOVIMA I VISINI NAKNADE U VEZI SA POSLOVIMA PROVOĐENJA PRAVILNIKA O STJECANJU ZVANJA VOZAČA-INSTRUKTORA 
MOTORNIH VOZILA 

OPŠTE ODREDBE
Član 1.
(Osnovne odredbe)
Ovim Pravilnikom propisuju se uslovi i visina troškova i naknada u vezi sa poslovima provođenja Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07), kao i način vođenja evidencije u vezi sa ovim poslovima.

Ovim Pravilnikom propisuju se i preciziraju ostali uslovi koji nisu u potpunosti utvrđeni ili definisani drugim relevantnim propisima.
Član 2.
(Javni poziv)
Ministar obrazovanja i nauke Kantona Sarajevo (u daljnjem tekstu: Ministar), tri puta u toku jedne kalendarske godine objavljuje javni poziv za stjecanju zvanja vozača-instruktora motornih vozila. 

Javni poziv iz prethodnog stava obavezno sadrži:

· Uslove koje kandidat treba ispunjavati za osposobljavanje i polaganje ispita za sticanje zvanja vozača-instruktora motornih vozila;
· Popis oblasti iz kojih se održava pripremna nastava/obuka i ispiti;
· Mjesto i vrijeme održavanja pripremne nastave/obuke i ispita;
· Visinu naknade kandidata za pripremnu nastavu/obuku i ispite; 
· Listu dokumenata koje je neophodno dostaviti uz aplikaciju:
· Druga relevantna pitanja.
Član 3.
(Procedure po javnom pozivu)


Provođenje procedure po javnom pozivu iz člana 2. ovog Pravilnika je u nadležnosti Ministarstva. 
Prijave sa propisanom dokumentacijom dostavljaju se u zatvorenoj koverti, sa naznakom „Prijava na javni poziv za stjecanju zvanja vozača-instruktora motornih vozila – ne otvaraj“, na adresu: Ministarstvo obrazovanja i nauke Kantona Sarajevo, ulica  Reisa Džemaludina Čauševića broj 1. u skladu sa naznačenim rokovima iz javnog poziva.

Obrazac Prijave (Obrazac VI 1) je sastavni dio ovog pravilnika, i može se preuzeti na recepciji Kantona Sarajevo ili na Web stranici Kantona Sarajevo //www.ks.gov.ba/.

 Član 4.
(Pripremna nastava)
U okviru provođenja procedure javnog poziva Ministarstvo obrazovanja i nauke Kantona Sarajevo (u daljnjem tekstu: Ministarstvo), za kandidate koji steknu uslove za polaganje ispita za stjecanju zvanja vozača-instruktora motornih vozila, organizuje pripremnu nastavu u skladu sa programom koji donosi Ministar, na osnovu Jedinstvenog plana i programa za Bosnu i Hercegovinu datog u članu 2. Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07).

Osposobljavanje/priprema se vrši putem obavezne pripremne nastave koja ukupno traje 45 sati i to:

· Poznavanje propisa o sigurnosti saobraćaja na putevima   ......... 15 sati,

· Saobraćajna psihologija           .................................................... 10 sati,

· Pedagogija – metodika vožnje .................................................... 10 sati,

(8 sati teoretskog dijela i 2 sata praktičnog dijela – metodike vožnje, kao pripremu za polaganje praktičnog dijela ovog ispita i ispita iz upravljanja motornim vozilom) 

-     Poznavanje motornih vozila, uređaja i opreme ........................... 10 sati.

O održavanju pripremne nastave vodi se dnevnik (Obrazac VI 2) čiji je obrazac sastavni dio ovog pravilnika.

Nakon završetka pripremne nastave Ministarstvo izdaje propisanu potvrdu (Obrazac VI 3). O izdatim potvrdama vodi se posebni registar (Obrazac VI 4). Obrazac potvrde i obrazac registra su sastavni dio ovog Pravilnika.
Kandidati koji prisustvuju na najmanje 80% od predviđenih časova za svaku oblast pojedinačno stiču pravo na izdavanje potvrde iz prethodnog stava.  

Član 5.
Osposobljavanje/priprema se vrši po grupama u zavisnosti od oblasti pripremne nastave i to:

U grupi do 30 kandidata za oblasti:

· Poznavanje propisa o sigurnosti saobraćaja na putevima.
· Saobraćajna psihologija.
· Pedagogija – metodika vožnje - teoretski dio.

-     Poznavanje motornih vozila, uređaja i opreme.

U grupi do 3 kandidata za oblasti:

· Pedagogija – metodika vožnje - praktični dijela – metodike vožnje, kao pripremu za polaganje praktičnog dijela ovog ispita i ispita iz upravljanja motornim vozilom. 

Član 6.

(Komisija za ispite)
Ispit za stjecanju zvanja vozača-instruktora motornih vozila polaže se pred komisijom, čiji mandat traje dvije godine, sa pravom ponovnog imenovanja.

Komisiju iz prethodnog stava imenuje Ministar posebnim rješenjem nakon provođenja procedure posebnog javnog poziva. 

Broj članova i stručni sastav komisije obavezno odražava uslove propisane članom 18. Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07).
Ispit za stjecanju zvanja vozača-instruktora motornih vozila obuhvata polaganje iz:

· Poznavanje propisa o sigurnosti saobraćaja na putevima - polaže se pismeno i usmeno. 

· Saobraćajna psihologija - polaže se usmeno. 

· Pedagogija – metodika vožnje - polaže se usmeno i praktično.

· Poznavanje motornih vozila, uređaja i opreme - polaže se usmeno.

· Upravljanje motornim vozilom - polaže se praktično.

Kandidati koji su stekli uslove za pristupanju ispitima podnose zahtjev, uz potrebnu dokumentaciju, putem obrasca koji je sastavni dio ovog pravilnika (Obrazac VI 5).

Član 7.

(Oslobađanje dijelova ispita)

Pravo na oslobađanje od pripremne nastave i polaganja dijelova ispitnih cjelina imaju kandidati koji zadovoljavaju uslove iz čl. 4. i 9. Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07).
Član 8.

(Uslovi, nepristupanje, odustajanje i redoslijed ispita)

Uslovi u kojima se obavlja ispit, nepristupanje ispitu, odustajanje od ispita redoslijed polaganja ispita i ostvarivanje uslova za nastavak ispita, kao i sadržaj listića sa pitanjima su definisani  čl. 10., 11., 12., 13., 14., 15. i 16. Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07).
Član 9.

(Zapisnik o ispitima)
O polaganju ispita vodi se zapisnik na posebnom obrascu (Obrazac VI 6) koji je sastavni dio ovog Pravilnika. 
Član 10.

(Ponovno polaganje)
Kandidat koji ne položi pismeni dio ispita - test poznavanja propisa o sigurnosti saobraćaja na putevima, tj ima manje od 90% od ukupnog broja mogućih bodova na testu ne može pristupiti polaganju usmenog dijela ispita iz ove ispitne oblasti i smatrat će se da ovaj ispit nije položio.

Kandidat koji položi pismeni dio ispita - test poznavanja propisa o sigurnosti saobraćaja na putevima, tj ima najmanje 90% od ukupnog broja mogućih bodova na testu stekao je uslove za polaganje usmenog dijela ispita iz ove ispitne oblasti.

Kandidat koji ne položi usmeni dio ispita iz poznavanja propisa o sigurnosti saobraćaja na putevima, ne može pristupiti polaganju ispita iz ostalih oblasti i smatrat će se da ispit nije položio. Kandidat ima pravo ponovnog polaganja u prvom slijedećem ispitnom roku koji bude organizovan u skladu sa prvim narednim javnim pozivom.

Kandidat koji u cjelosti položi ispit iz poznavan propisa o sigurnosti saobraćaja na putevima, a ne položi ispit iz nekih drugih oblasti koji je u skladu sa članom 7. ovog Pravilnika obavezan polagati, može ponoviti  polaganje ispita iz tih oblasti dva puta, a ako ni tada ne položi smatrat će se da nije položio ispit u cjelini.

Kandidat koji iz tri pokušaja ne položi ispit iz neke od ispitnih cjelina, ima pravo pristupiti ponovnom polaganju ispita godinu dana nakon posljednjeg neuspjelog polaganja.

Član 11.

(Prigovor na ocjenu ispita)

Kandidat koji nije zadovoljio na ispitu, ima pravo prigovora u roku od tri dana od dana zvaničnog saopštavanja ocjene ispita.

O prigovoru odlučuje komisija za polaganje ispita u roku od tri dana od dana prijema prigovora.

Protiv odluke komisije kandidat ima pravo žalbe Ministru u roku od osam dana od dana prijema odluke.

Ukoliko Ministar odluči da je žalba osnovana, predsjednik komisije organizuje ponovno polaganje ispita pred novom komisijom od dva ispitivača čija stručnost zadovoljava uslove iz Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07), bez obaveze kandidata za plaćanje troškova ispita. 

Član 12.

(Uvjerenje i evidentiranje)
Kandidatu koji je položio ispit za vozača-instruktora motornih vozila, Ministarstvo u roku od 15 dana izdaje uvjerenje o položenom ispitu na obrascu koji je sastavni dio ovog Pravilnika (Obrazac VI 7).

Uvjerenje iz stava 1. ovog člana potpisuje predsjednik Komisije.

Član 13.

Ministarstvo vodi registar o položenim ispitima i izdatim uvjerenjima za vozača-instruktora motornih vozila na obrascu koji je sastavni dio ovog Pravilnika (Obrazac VI 8).

Član 14.

(Dozvola i evidentiranje)
Na osnovu uvjerenja iz prethodnog stava Ministar u roku od 30 dana izdaje odgovarajuću dozvolu.

Dozvola vozača-instruktora motornih vozila izdaje se na period važenja od 5 godina, sa pravom produženja.
Sadržaj i izgled dozvole je propisan čl. 23. Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07).
Član 15.
Ministarstvo vodi registar o izdatim dozvolama za vozača-instruktora motornih vozila na obrascu koji je sastavni dio ovog Pravilnika (Obrazac VI 9).

Član 16.

(Produženje dozvola i evidentiranje)
Produženje važenja dozvole za vozača-instruktora motornih vozila, čiji je rok važenja istekao, kao i evidentiranje novih kategorija i potkategorija nakon uspješnog položenog ispita, podrazumjeva njenu zamjenu za novu dozvolu propisanu članom 23. Pravilnika o stjecanju zvanja vozača-instruktora motornih vozila (''Službeni glasnik BiH'', broj 15/07).

S ciljem obezbjeđivanja potrebnih uslova za produženje dozvole propisanih u članu 22.  Pravilnika o stjecanju zvanja vozača-instruktora motornih vozila (''Službeni glasnik BiH'', broj 15/07), Ministarstvo obrazovanja i nauke će svake godine u mjesecu oktobru organizovati seminare za stručno usavršavanje koji podrazumijevaju informisanje o svim novim kretanjima u ovoj oblasti relevantnih za stručnu nadgradnju vozača instruktora. 

Ministarstvo obrazovanja i nauke može ovlastiti neku od strukovnih organizacija da organizuje neki od ovih seminara

Obaveza vozača-instruktora motornih vozila je da prisustvuje na najmanje tri od pet seminara koji se organizuju u roku važenja njegove dozvole.
O učešću na seminaru Ministarstvo izdaje odgovarajuću potvrdu na obrascu koji je sastavni dio ovog Pravilnika (Obrazac VI 10).  
Zahtjev za produženje važenja dozvole za vozača-instruktora motornih vozila, odnosno njenu zamjenu za novu, podnosi se na obrascu koji je sastavni dio ovog Pravilnika (Obrazac VI 11).

Uz zahtjev za produženje važnosti stare dozvole prilaže se:

1. ovjerena fotokopija stare dozvole za vozača-instruktora,

2. ljekarsko uvjerenje o zdravstvenoj sposobnosti ne starije od dva mjeseca, 

3. dvije fotografije (30x35),

4. ovjerena fotokopija lične karte,

5. ovjerena fotokopija vozačke dozvole,

6. potvrde Ministarstva obrazovanja i nauke o učestvovanju na stručnim usavršavanjima.

7. dokaz o uplati troškova izdavanja-zamjene dozvole u iznosu od 40 KM. 

Podnosiocu zahtjeva za produženje važnosti stare dozvole, koji ispunjava sve uslove propisane zakonom i ovim pravilnikom, izdaje se  nova dozvola vozač-instruktor motornih vozila sa rokom važnosti od pet godina.
Pri preuzimanju nove dozvole vozač-instruktor, lica iz prethodnog stava su dužna predati originalnu staru dozvolu vozač-instruktor.

Ministarstvo vodi registar o produženju dozvola za vozača-instruktora motornih vozila na obrascu koji je sastavni dio ovog Pravilnika (Obrazac VI 12).

Član 17.

(Zamjena dozvola član 25 Pravilnika o stjecanju zvanja vozača-instruktora motornih vozila („Službeni glasnik BiH“, broj 15/07))

Na osnovu člana 181. Zakona o osnovama bezbijednosti saobraćaja na  putevima u Bosni i Hercegovini  (,,Službeni glasnik Bosne i Hercegovine'', broj 6/06) i člana 25. Pravilnika o sticanju zvanja vozača-instruktora motornih vozila (,,Službeni glasnik Bosne i Hercegovine'', broj 15/07), osoba koja ima dozvolu vozač-instruktor motornih vozila izdatu prije stupanja na snagu navedenog Pravilnika, tačnije 14.03.2007. godine, istu treba zamijeniti u roku od šest mjeseci od dana stupanja na snagu Pravilnika sa upisom odgovarajućih kategorija/potkategorija prema novoj vozačkoj dozvoli, ukoliko ispunjava uvjete propisane Zakonom i Pravilnikom.

Zamjena dozvole vozač-instruktor iz prethodnog stava čija važnost ističe do kraja 2007. godine, vrši se uz produženje na period važenja od 5 (pet) godina, a uz zahtjev za zamjenu dozvole vozač-instruktor potrebno je dostaviti i sljedeće dokumente:

1. ovjerenu fotokopiju stare dozvole za vozača-instruktora,

2. ljekarsko uvjerenje o zdravstvenoj sposobnosti ne starije od dva mjeseca, 

3. dvije fotografije (30x35),

4. ovjerenu fotokopiju lične karte,

5. ovjerenu fotokopiju vozačke dozvole,

6. dokaz o uplati troškova izdavanja-zamjene dozvole u iznosu od 40 KM 


Zamjena dozvole vozač-instruktor iz stava 1. čija važnost ističe nakon 01. januara 2008. godine, godine vrši se uz produženje do datuma važenja stare dozvole, a uz zahtjev za zamjenu dozvole vozač-instruktor potrebno je dostaviti i sljedeće dokumente:

1. ovjerenu fotokopiju stare dozvole za vozača-instruktora,

2. dvije fotografije (30x35),

3. ovjerenu fotokopiju lične karte,

4. ovjerenu fotokopiju vozačke dozvole,

5. dokaz o uplati troškova izdavanja-zamjene dozvole u iznosu od 40 KM. 

Ukoliko imalac dozvole iz prethodnog stava želi da mu se izda nova dozvola sa rokom važenja od 5 (pet) godina, pored navedenih dokumenata potrebno je da dostavi i ljekarsko uvjerenje o zdravstvenoj sposobnosti ne starije od dva mjeseca.

Zahtjev za zamjenu dozvole vozač-instruktor motornih vozila, podnosi se na obrascu koji je sastavni dio ovog Pravilnika (Obrazac VI 11A).

Sve dozvole vozač-instruktor mo tornih vozila iz stava 1., prije zamjene i izdavanja nove dozvole, biti će provjerene odnosno nadovjerene od strane nadležnog organa koji ih je izdao.

Poslove iz prethodnog stava izvršit će Ministarstvo obrazovanja i nauke Kantona Sarajevo.

Svi imaoci dozvole vozač-instruktor motornih vozila izdatu prije stupanja na snagu navedenog Pravilnika, obavezni su prisustvovati stručnom usavršavanju koje podrazumijeva informisanje o svim novim kretanjima u ovoj oblasti relevantnih za stručnu nadgradnju vozača instruktora. Stručno usavršavanje iz prethodnog stava će organizovati Ministarstvo, a troškovi stručnog usavršavanja su obezbijeđeni iz uplate za zamjenu-produženje dozvole vozača-instruktora motornih vozila.  
Pri preuzimanju nove dozvole vozač-instruktor, lica iz stava 1. su dužna predati originalnu staru dozvolu vozač-instruktor.

Ministarstvo vodi registar o zamijenjenim dozvolama za vozača-instruktora motornih vozila na obrascu koji je sastavni dio ovog Pravilnika (Obrazac VI 12A).

Član 18.

(Troškovi za osposobljavanje)

Troškovi osposobljavanja iz jedne oblasti pojedinačno, koji je kandidat za dobijanje dozvole vozač-instruktor motornih vozila obavezan polagati u skladu sa čl. 4. i 9. Pravilnika o sticanju zvanja vozača-instruktora motornih vozila uključuju:

      - osposobljavanje putem pripremne nastave iz člana 4. ovog Pravilnika,

      - polaganje ispita i

      - odgovarajuću literaturu-priručnik i obrasce.

Osposobljavanje i ispit za vozača-instruktora obuhvata slijedeće oblasti:

· Poznavanje propisa o sigurnosti saobraćaja na putevima - polaže se pismeno i usmeno (cijena ispita sa pripremnom nastavom 200 KM)

· Saobraćajna psihologija - polaže se usmeno (cijena ispita sa pripremnom nastavom 150 KM).

· Pedagogija – metodika vožnje - polaže se usmeno i praktično (cijena ispita sa pripremnom nastavom 200 KM).

· Poznavanje motornih vozila, uređaja i opreme - polaže se usmeno (cijena ispita sa pripremnom nastavom 150 KM).

· Upravljanje motornim vozilom - polaže se praktično (cijena ispita: za A i B kategoriju i odgovarajuće potkategorije sa pripremnom nastavom 150 KM, za svaku narednu kategoriju cijena se uvećava za 20% u odnosu na prethodnu).

Kandidat za vozača-instruktora iz upravljanja motornim vozilom koji polaže ispit za potkategorije/kategorije D1E, DE, C1E, CE i BE, ispit polaže posebno za svaku kategoriju/potkategoriju (cijena po ispitu 100 KM).

Kandidat za vozača-instruktora iz upravljanja motornim prvo uplaćuju troškova za eliminatorni ispit iz Poznavanja propisa o sigurnosti saobraćaja na putevima u iznosu od 200 KM i troškova za pripremnu nastavu iz ostalih oblasti koje je kandidat obavezan polagati u iznosu od 50 KM po oblasti pripremne nastave.

Nakon položenog eliminatornog ispita iz Poznavanja propisa o sigurnosti saobraćaja na putevima, kandidat koji želi nastaviti polaganje ispita je obavezan uplatiti razliku sredstava do cijena datih u tački IV. 

Član 19.
(Naknade za članove komisije)
Naknade članovima ispitne komisije za obavljene poslove po rješenju iz člana 6. ovog Pravilnika, utvrđuju se kako slijedi:

· Čas pripremne nastave u jednoj grupi - 25 KM.

· Predsjedniku ispitne komisije - 20 KM po kandidatu.
· Sekretar komisije - 15 KM po kandidatu

Ispitivaču iz oblasti: 

· Poznavanje propisa o sigurnosti saobraćaja na putevima - 20 KM po kandidatu ,

· Poznavanje motornih i priključnih vozila - 15 KM po kandidatu,

· Metodika vožnje –praktični dio - 15 KM po kandidatu,

· Pedagogija - 15 KM po kandidatu,

· Saobraćajna psihologija - 15 KM po kandidatu. 

· Upravljanje motornim vozilom - 15 KM po kandidatu. 

Finansijsko administriranje – 5 KM po kandidatu. 

Evidenciju o održanim ispitima, relevantnu za obračun troškova, vodi predsjednik komisije i dostavlja odgovarajućoj službi Ministarstva na realizaciju.
PRELAZNE ODREDBE

Član 20.
(Stupanje na snagu)
Ovaj Pravilnik stupa na snagu danom donošenja i bit će objavljen u Službenim novinama Kantona Sarajevo.

Broj: 11-01-02-7690-11/07
Datum:  02.07.2007. godine
                     M I N I S T A R

                                                                                                          Mr. Safet Kešo

